
Bouan jour bouonnes gens, ch’est Françouais L’Maistre tch’a 
l’pliaîsi dé  vouos présenter la Lettre Jèrriaise aniet, Sanm’di, 
lé seize du mais d’Septembre, deux milles vîngt-trais.  
À la fîn, la s’maine pâssée, j’eunmes nouotre Êté! J’avons ‘té 
oblyigis d’arrêter eune volée ch’t année pouor du bieau solé, 
mais, cèrtainement, i' faithait caud! J’aime bein la chaleu, mais 
eune arsion auve forte heunmidité comme j’eunmes à la fîn 
d’la s’maine pâssée, ch’tait un mio mal confortabl’ye pouor 
cèrtains et pouor mé étout. J’vouos avais dit lé temps pâssé 
entouor m’n expérience quand j’tais à d’meuther en Australie 
et la grand’ chaleu d’l’Êté là-bas, mais à Perth, ch’est d’la 
chaleu sans l’heunmidité et bein pus confortabl’ye.   
 

À ch’t heu, partout l’monde, nouos a du changement d’temps 
et lé changement d’ clyînmat tch’est à faithe du tort înmense 
auve des înnondâtions si sérieuses qué lé monde sont 
entrainés dé lus vouaituthes, dé lus maîsons et sont tués! Et 
pis, chutte sémaine, eune vraie catastrophe dans La Libye au 
Nord d’Afrique où’est qu’ des înnondâtions terribl’yes ont 
détruit eune grand’ partie d’la ville dé Derna et des milles et 
des milles dé pèrsonnes ont ‘té am’nées en mé et ont ‘té 
n’yées!                                                                                                 
                                                                                                              
Et acouo piéthe, les feux qué j’avons veu sus la télévision au 
Cannada, en Espangne, dans les pays à côté d’la 
Méditerrannée, où’est qu’ des chents pèrsonnes ont perdu lus 
vie et des millions dé bouais ont ‘té brûlés. Tchi catastrophe 
étout!   
 

Et acouo, les gouvèrnéments des pays riches né font 
quâsiment rein pouor arrêter lé changement d’clyînmat et 



continnuent à poursuivre la politique dé chèrchi pouor dé 
l’huile en mé, et a brûler du tchèrbon à la pliaiche dé 
construithe des moulins à vent pouor produithe dé 
l’êléctricité, etc, etc. J’en sis dêgouôté!   
  
Nouos sé d’mande tch’est qui s’en va s’arriver dans l’monde et 
à nouos jannes gens dans les préchaines années? Faut 
espéther qué les préchaines généthâtions éthont l’couothage 
dé faithe lé nécesssaithe pouor arrêter lé changement d’ 
clyînmat et protégi nouot’ plianète.   
 

Des bouonnes nouvelles à ches drein entouor les siens tchi 
sont à travailli pouor protégi nouot’ vielle langue. I’ s’en va y’ 
aver eune conférence lé 19 et 20 du mais d’Octobre à Hautlieu 
au sujet des langues minnoritaithes, espécialement, lé Jèrriais. 
Ch’est eune belle occâsion pouor célébrer nouot’ langue. 
S’ous êtes întéressis d’ aller à chutte conférence, donnez un 
coup d’téléphone à Ben Spink à L’Office du Jèrriais pouor pus 
d’înformâtion. San numétho est 449292.     
N’en v’la assez pouor aniet.  
 

Ayiz tous eune bouonne sémaine et à bi.  
 


